
He rauemi aromatawai ā-roto Hauora 3.5A v1 mō te Paerewa Paetae 91815
TĀ TE KAIAKO WHĀRANGI

Hei mahi whakamahere anake
	Paerewa Paetae Hauora AS91815: Te āta tātari i ngā āhuatanga o te taukumekume hei para huarahi e pai ake ai ngā hononga tāngata
Te Kaupapa Ako: Hauora 3.5A v1
Te Ingoa o te Rauemi: Mana taiohi
Whiwhinga:  5


Tohutohu mā te Ākonga
Te Horopaki
Ina tautohetohe ētahi tāngata mō tētahi take, ina hē rānei te noho tahi, ka hua ake ko te taututetute, ko te taukumekume. He āhuatanga tonu tēnei o te oranga tangata e kore e taea te karo. Ā, ka puta he hua i te āhua o te urupare atu a te hunga taiohi ki te taukumekume – hua pai, hua kino – ki tō rātou noho ora.
Tērā pea ka hua mai te taututetute i ngā hononga ki te whānau, ki ngā mātua, ki ngā hoa, ki ngā kaiako, ki ngā hoamahi hoki. Ka kitea te aranga mai o te riri i waenga i ngā rōpū me ngā tāngata whai aronga rerekē, uara rerekē hoki. 
I ētahi wā nō roto tonu i te tangata te taukumekume ina ākona pea e ia tētahi mea hou he rerekē i tāna e mōhio ana, e taunga ana, e whakapono ana, ka noho taupatupatu i roto i a ia.
I tēnei ngohe aromatawai ka tātari koe i tētahi taututetute a te hunga taiohi, ā, ka hanga rautaki hohou i te rongo i waenga i te hunga whai pānga mai.
Ka aromatawaingia koe i runga anō i tō kaha ki te āta wetewete i ngā tirohanga rerekē ka whai wāhi mai ki te taukumekume me ngā pūtake i rerekē ai tētahi i tētahi. Waihoki, ko tō tūhono i ngā painga o ngā hononga tāngata ki te hauora o te whānau, te hapū me te iwi.
Hei Mahi
Ka hanga rautaki koe mā te hunga taiohi o te kura hei āwhina i a rātou ki te aro atu ki te taututetute, hei whakakaha ake i ō rātou hononga ki a rātou anō, ki ētahi atu anō hoki. 
Ka whakaatu hoki koe i tō tātaritanga o ngā kitenga mā tētahi tuhinga ā-ipurangi, mā te whakaaturanga rānei, mā te pūrongo rānei, mā te ataata rānei, mā tētahi atu momo whakaaturanga rānei e āhei ai te hunga taiohi ki te tiki i te kura, i tā rātou pae tukutuku.
I konei ka whai wāhi ngā momo taututetute a te hunga taiohi pērā i: 
· ngā hiahia o ngā mātua
· ngā pāti whakangahau taiohi
· te pēhanga aropā
· ngā ara rapu umanga
· ngā hononga tata
· ngā hoa
· te tūkino i ngā pae pāhopori me ngā taputapu matihiko
· te pānga mai o te raru (arā, he matenga whanaunga, he matenga hoa)
· ngā tūranga mahi me ngā haepapa
· te kai tarukino
· te kai hikareti
· te taraiwa haurangi
· ngā whiriwhiringa
· te hōkakatanga
· ngā whiriwhiringa mō te ai
· te whakawetiweti
· te whakawehiwehi
· ngā hononga awenga
· ngā take whānau.

	Te āta tātari i ngā āhuatanga o te taukumekume hei para huarahi e pai ake ai ngā hononga tāngata.

Ka whakamārama i:
· ngā tirohanga rerekē ki ngā taukumekume, me ngā take e puta ake ai he tirohanga rerekē   
· ngā āhuatanga ka pā atu ki te noho ora o ngā tāngata e taukumekume ana, te noho ora o ō rātou hoa, me te porihanga.
· Ka tautohu i ngā rautaki e pai ake ai ngā hononga tāngata.
	He kaiaka te āta tātari i ngā āhuatanga o te taukumekume hei para huarahi e pai ake ai ngā hononga tāngata.

Ka whakaputa whakaaro hei: 
· tautoko, hei whakahē rānei i ngā tirohanga rerekē ki ngā taukumekume 
· tautoko i ngā ariā noho ora pērā i te tikanga, te kawa, te pono, te tika, te waiaro, te uara, te tōrangapū, te ohanga, te porihanga, te ahurea,  te whanaungatanga, te mana tangata.
	He kairangi te āta tātari i ngā āhuatanga o te taukumekume hei para huarahi e pai ake ai ngā hononga tāngata.


· Ka āta wetewete i ngā tirohanga rerekē ka whai wāhi mai ki ngā taukumekume me ngā pūtake i rerekē ai tētahi i tētahi
· Ka tūhono i ngā painga o ngā hononga tāngata ki te noho ora o te whānau, te hapū me te iwi.

